KHUTBAH JUMAAT KHAS
Sempena Hari Lahir TYT Yang di-Pertua Negeri Sarawak Tahun 2026

“TUAN YANG TERUTAMA YANG DI-PERTUA NEGERI

SARAWAK TONGGAK KEAMANAN DAN KESEJAHTERAAN”
(9 Oktober 2026M/ 27 Rabiulakhir 1448H)

Kaum muslimin yang dirahmati Allah,

Marilah kita memperteguh keimanan dan meningkatkan ketakwaan
kepada Allah subhanahu wata‘ala dengan melaksanakan segala
perintah-Nya dan menjauhi segala larangan-Nya. Jadikanlah
ketakwaan sebagai pedoman dalam tutur kata, tindakan dan

keputusan kita.

Berikanlah sepenuh perhatian kepada khutbah ini. Hentikan
perbualan, simpan telefon dan tinggalkan segala perkara yang
melalaikan serta boleh menghilangkan pahala Jumaat. Dengarlah
dengan teliti dan hayatilah dengan hati yang terbuka. Mudah-
mudahan kita memperoleh keberkatan dan kesempurnaan pahala

solat Jumaat.



Bersempena dengan sambutan Hari Lahir Ke-80 Tuan Yang
Terutama Yang di-Pertua Negeri Sarawak pada 10 Oktober 2026,
khatib akan membicarakan khutbah yang bertajuk “Tuan Yang
Terutama Yang Di-Pertua Negeri Sarawak Tonggak Keamanan

dan Kesejahteraan”.

Kaum muslimin yang berbahagia,

Kepimpinan adalah perkara yang sangat penting dan diberi perhatian
yang besar oleh syariat Islam. Pada masa yang sama, kepimpinan
adalah amanah yang akan dipertanggungjawabkan di akhirat kelak.
Oleh sebab itu, Islam menyanjung tinggi kepimpinan yang adil dan
berintegriti, apatah lagi kepimpinan yang bersikap rahmah terhadap
seluruh warganya. Lebih-lebih lagi, setiap keputusan dan tindakan
pemimpin akan membawa kesan kepada kesejahteraan kehidupan
rakyat. Firman Allah subhanahu wata’ala berfirman dalam Surah an-

Nisa’, ayat 58:

Maksudnya: Sesungguhnya Allah menyuruh kamu supaya
menyerahkan segala jenis amanah kepada ahlinya (yang berhak
menerimanya), dan apabila kamu menjalankan hukum di antara
manusia, (Allah menyuruh) kamu menghukum dengan adil.
Sesungguhnya Allah dengan (suruhan-Nya) itu memberi pengajaran
yang sebaik-baiknya kepada kamu. Sesungguhnya Allah sentiasa

Mendengar, lagi sentiasa Melihat.

Dalam konteks sebuah negeri, institusi Tuan Yang Terutama Yang
di-Pertua Negeri Sarawak memegang peranan yang penting ini
dalam memastikan keadilan, keharmonian dan kesejahteraan rakyat

Sarawak sentiasa terpelihara.

Hubungan antara rakyat dan pemimpin dalam Islam diikat dengan
rasa hormat, taat, dan kasih sayang antara satu sama lain. Daripada
‘Auf bin Malik radiallahu anhu bahawa Rasulullah sallallahu alaihi

wasallam bersabda:

Maksudnya: Sebaik-baik pemimpin kamu ialah mereka yang kamu
kasihi dan mereka mengasihi kamu. Kamu mendoakan kebaikan

untuk mereka dan mereka mendoakan kebaikan untuk kamu ...

(Hadis riwayat Imam Muslim)

Hubungan saling mendoakan ini mencerminkan ikatan yang erat
antara pemimpin dan rakyat. Hal ini selari dengan konsep ukhuwwah
Islamiah iaitu persaudaraan Islam yang menekankan kasih sayang
dan kerjasama dalam kalangan ummah. Inilah model ideal hubungan
antara pemerintah dan rakyat iaitu saling menyayangi dan saling

mendoakan kebaikan antara satu sama lain.

Berkaitan dengan hal ini, Abdul Samad bin Yazid al-Baghdadi ada
menukilkan kata-kata Fudhail bin ‘lyadh rahimahullah yang berbunyi:



“Seandainya aku memiliki doa yang mustajab, aku akan tujukan doa
tersebut pada pemimpinku”. Beliau ditanya, “Kenapa begitu?” Beliau
menjawab, “Jika aku tujukan doa tersebut pada diriku sahaja, maka
ia hanya bermanfaat untukku. Namun jika aku tujukan untuk
pemimpinku, maka rakyat dan negara akan menjadi baik (menerima

manfaatnya)”.

Kata-kata tersebut menepati realiti kehidupan kebanyakan
masyarakat. Justeru, dengan adanya pemimpin yang menjadi suri
teladan, maka sudah tentu dia akan memberi kesan yang mendalam

kepada cara hidup masyarakat.

Dalam lembaran sejarah Islam, terpahat kisah Khalifah Umar bin
Abdul Aziz radiallahu anhu yang telah mentadbir rakyatnya dengan
penuh kasih sayang dan keadilan. Bahkan Rasulullah sallallahu
alaihi wasallam sendiri telah menunjukkan contoh kepimpinan

terbaik sebagai panduan dan teladan.

Demikian jugalah amanah yang digalas oleh Tuan Yang Terutama
Yang di-Pertua Negeri Sarawak sebagai ketua negeri yang

memayungi rakyat dan ummah di Sarawak.

Kaum muslimin yang berbahagia,

Kewujudan institusi Yang di-Pertua Negeri sebagai tonggak
keamanan dan kesejahteraan ini tidak akan utuh tanpa kesetiaan
dan sokongan padu daripada rakyat. Dalam Islam, ketaatan kepada
Ulul Amri (pemimpin) adalah satu tuntutan, selagi mana ia tidak

bertentangan dengan syariat.



Imam al-Bukhari rahimahullah meriwayatkan hadis, daripada lbnu
Umar radiallahu anhuma, bahawa Rasulullah sallallahu alaihi

wasallam bersabda:

Maksudnya: Setiap orang Islam wajib mendengar dan mentaati
(pemimpin) dalam perkara yang dia sukai dan perkara yang dia

benci, kecuali dia diperintah melakukan maksiat. Maka dia tidak

boleh mendengar atau taat.

Ketaatan kita kepada institusi Yang di-Pertua Negeri adalah
manifestasi daripada ketaatan kita kepada ajaran Islam yang
menuntut kita memelihara keamanan, kedamaian dan keharmonian.
Umat Islam perlu sedar bahawa kita adalah sebahagian yang tidak
terpisah daripada pembangunan Sarawak. Dengan sokongan
kepada kepimpinan yang sentiasa berlandaskan keadilan, kita
memastikan kemakmuran ini dapat dirasai oleh semua, sesuai
dengan ajaran Nabi Muhammad sallallahu alaihi wasallam yang
sentiasa memimpin dengan kasih sayang kepada seluruh umat

manusia.

Kaum muslimin yang dirahmati Allah,

Memelihara keamanan ialah tanggungjawab kita bersama. Jangan
hanya mengharapkan usaha pemimpin dan pihak berkuasa,
sedangkan tanggungjawab sendiri kita abaikan. Ibu bapa, didiklah

anak-anak dengan akhlak yang mulia. Para guru, bimbinglah

generasi dengan ilmu dan teladan. Pemimpin masyarakat,
usahakanlah perpaduan dan perdamaian. Para peniaga, berlaku

jujurlah. Para pekerja, tunaikanlah amanah dengan tekun.

Anak-anak muda yang dikasihi, isilah kehidupan dengan ilmu, usaha
dan khidmat kepada masyarakat. Jauhilah perkara yang merosakkan
diri dan menghancurkan harapan keluarga. Kalianlah generasi yang

akan membina masa depan Sarawak dan Malaysia yang tercinta ini.

Jangan cemarkan nikmat keamanan dengan fithah, hasutan dan
permusuhan. Berbeza pandangan, peliharalah adab. Berselisih
pendapat, carilah penyelesaian. Jangan sampai perbezaan

memutuskan silaturahim atau menyebabkan kita saling menghina.

Jagalah lidah ketika berbicara dan berhati-hatilah ketika berkongsi di
media sosial. Tanyalah diri: Benarkah perkara ini? Apakah kesannya
kepada orang lain? Satu tuduhan boleh menjatuhkan maruah
seseorang. Satu perkongsian yang tidak bertanggungjawab boleh

mencetuskan permusuhan.

Semailah kasih sayang dalam keluarga, pelihara hubungan dengan
jiran dan saling membantu dalam kebaikan. Jika tersalah kata,
mohonlah maaf. Jika berlaku perselisihan, usahakanlah perdamaian.
Jangan korbankan kepentingan bersama demi kepentingan diri.
Kawallah emosi dan pertimbangkan akibat setiap tindakan.

Keamanan dipelihara melalui sikap dan tindakan kita setiap hari.

Kaum Muslimin yang berbahagia,

Pada kesempatan ini, marilah kita bersama-sama mendoakan

semoga Tuan Yang Terutama Yang di-Pertua Negeri Sarawak
sentiasa di bawah rahmat llahi, diteguhkan keimanan, dilanjutkan
usia, dikurniakan kesihatan dan kesejahteraan, dikurniakan taufik
dan hidayah serta kekuatan untuk meneruskan pemerintahan negeri.
Kita doakan juga agar Sarawak dikekalkan nikmat kestabilan politik
dan keamanan, dijauhkan dari segala perbuatan jahat dan fitnah

yang boleh membawa malapetaka dan kehancuran.

Sebelum mengakhiri khutbah, hayatilah tiga pengajaran ini:
Pertama: Syukurilah nikmat keamanan dan kemakmuran dengan

mentaati Allah serta berusaha memeliharanya.

Kedua: Eratkanlah silaturahim dan peliharalah keharmonian. Jauhi

fitnah, hasutan dan persengketaan.

Ketiga: Tunaikanlah amanah dengan jujur, ikhlas dan
bertanggungjawab. Pemimpin dan rakyat mempunyai peranan

dalam membina kesejahteraan bersama.

Marilah kita menghayati firman Allah subhanahu wata‘ala dalam
Surah Ali ‘Imran, ayat 159:

Maksudnya: “Maka dengan sebab rahmat (yang melimpah-limpah)
dari Allah (kepadamu wahai Muhammad), engkau telah bersikap
lemah lembut kepada mereka (sahabat-sahabat dan pengikutmu),
dan kalaulah engkau bersikap kasar lagi keras hati, tentulah mereka
lari dari kelilingmu. Oleh itu, maafkanlah mereka (mengenai
kesalahan yang mereka lakukan terhadapmu), dan pohonkanlah
ampun bagi mereka, dan juga bermesyuaratlah dengan mereka
dalam urusan (peperangan dan hal-hal keduniaan) itu. Kemudian
apabila engkau telah berazam (sesudah bermesyuarat, untuk
membuat  sesuatu), maka bertawakallah  kepada Allah.
Sesungguhnya Allah mengasihi orang-orang yang bertawakal

kepada-Nya.”

KHUTBAH JUMAAT KEDUA

Kaum muslimin yang dirahmati Allah,

Berikutan keadaan cuaca yang tidak menentu disebabkan jerebu,
maka khatib menasihatkan agar terus mematuhi nasihat pihak
berkuasa yang diberikan dari semasa ke semasa. Pada masa yang
sama, khatib ingin mewar-warkan bahawa pihak Lembaga Tabung
Haji Sarawak ada mengadakan Kursus Asas Haiji bagi Musim Haji
1448H/2027M bermula dari 3 Oktober 2026 hingga 19 Disember
2026 sebanyak 12 siri di 10 buah masjid terpilih di Sarawak.
Makluman berkaitan kursus berkenaan boleh diperolehi di laman
web Tabung Haiji, aplikasi THIJARI dan pejabat Tabung Haji yang

berdekatan.

Selain itu, teruslah mengimarahkan masjid dan surau secara
istigamah dengan melaksanakan solat fardu berjemaah dan
menghadiri majlis-maijlis ilmu. Bimbinglah ahli keluarga kita agar
tetap menjaga solat lima waktu. Kukuhkanlah perpaduan dengan
sikap hormat-menghormati dan saling bekerjasama sesama
masyarakat. Usahakanlah rezeki yang halal lagi baik, agar hidup kita

dirahmati dan diberkati. Rasulullah sallallahu alaihi wasallam telah



mengajar kepada Saidina Ali radiallahu anhu satu doa yang

berbunyi:

Maksudnya: Ya Allah, cukupkanlah bagiku dengan rezeki-Mu yang
halal sehingga aku tidak memerlukan sesuatu yang Engkau
haramkan. Kayakanlah aku dengan limpahan kurniaan-Mu sehingga

aku tidak mengharapkan sesiapa selain-Mu.

(Hadis riwayat Imam at-Tirmizi)

Selamatkanlah diri dan keluarga kita daripada penyalahgunaan
dadah, bahan inhalan dan ketum, perjudian serta segala bentuk
maksiat. Semua ini hanya membawa kepada kehancuran hidup dan

meruntuhkan masa depan kita dan umat.

Perbanyakkanlah selawat ke atas Nabi Muhammad sallallahu alaihi
wasallam seperti yang diperintahkan oleh Allah subhanahu wata'ala

dalam Surah al-Ahzab, ayat 56:

Maksudnya: Sesungguhnya Allah dan malaikat-Nya berselawat
(memberi segala penghormatan dan kebaikan) kepada Nabi
(Muhammad sallallahu alaihi wasallam); wahai orang yang beriman,
berselawatlah kamu kepadanya serta ucapkanlah salam sejahtera

dengan penghormatan yang sepenuhnya.

Ya Allah, Bantulah saudara-saudara kami yang memerlukan bantuan
di mana sahaja mereka berada, khususnya di bumi Palestin.
Kurniakanlah kepada mereka perlindungan, keamanan, dan
kemenangan dengan rahmat-Mu, wahai Tuhan Yang Maha
Pengasih. Ampunkanlah segala dosa-dosa kami, ibu bapa kami,
keluarga dan guru-guru kami. Limpahkanlah kepada kami

kesejahteraan dan kebahagiaan di dunia dan di akhirat.

Kurniakanlah kecemerlangan pendidikan kepada anak-anak kami
dalam apa sahaja bidang yang mereka ceburi. Tambahkanlah iimu

dan kemahiran yang bermanfaat kepada mereka, perteguhkanlah

peribadi mereka dengan akhlak yang mulia dan terpuji. Jadikanlah

anak-anak kami pemimpin dalam kalangan orang yang bertakwa.

Ya Allah, berikanlah taufiq dan hidayat-Mu kepada kami semua dan
juga kepada para pemimpin Negara kami, khasnya kepada Seri
Paduka Baginda Yang di-Pertuan Agong Malaysia, dan juga
pemimpin-pemimpin negeri kami, khususnya Tuan Yang Terutama
Yang di-Pertua Negeri Sarawak.

Jadikanlah kami umat yang berintegriti, bersatu-padu, dan terbilang
dalam semua bidang yang diceburi demi mendukung negara yang
maju dan makmur serta mendapat perlindungan-Mu. Kekalkanlah
kesatuan kami dalam akidah, ibadah dan akhlak atas pegangan Ahli
Sunnah Wal Jama'ah. Limpahkanlah nikmat keselamatan,
kesihatan, dan ketenangan, serta lenyapkanlah jerebu yang sedang
melanda negeri kami ini, dan pulihkanlah kembali keadaan cuaca

dan udara yang bersih serta sihat kepada kami.

